
        
            
                
            
        

    
	АЗИЗ НЕСИН 

	ЧИЙДЭНГИЙН ШОНГООС ХҮЛЭЭСТЭЙ ХҮН
 

	“УЛСЫН ХЭВЛЭЛИЙН ХЭРЭГ ЭРХЛЭХ ХОРОО” Улаанбаатар хотноо 1962 онд эрхлэн хэвлүүлсэн “АЗИЗ НЕСИН : ХЭРЭВ БИ ЭМЭГТЭЙ БАЙСАН САН БОЛ” номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Орос хэлнээс орчуулсан Т. Содномдаржаа

	ЧИЙДЭНГИЙН ШОНГООС ХҮЛЭЭСТЭЙ ХҮН

	 

	Английн нэг хотод цагдаагийн албаны улс чийдэнгийн шонгоос бөх гэгч нь хүлүүлсэн хүнийг олжээ. Энэ хүн хэн байв аа? Чухам мэдэхгүй. Тэгвэл энэ явдлыг Стамбулд болсон юм гэж агшин зуур бодъё!

	 

	— Чи хэн бэ? гэж хашхирахад хариу эс өчнө. Манаач шүглээ авч шүгэлдэж гарлаа. Харанхуйн дундаас цагдаагийн шүгэл хариу дуу гарна. Тэгээд шүглийн дуу ойртсоор байв.

	— Тэнд шонд хүн хүлээстэй байна гэж манаач ярихад,

	— Хэн түүнийг хүлээ вэ? гээд

	— Мэдэхгүй, тайлдаг юм бил үү? гэсэнд

	— Битгий оролд! Магадгүй прокурор ирж үзэж болох юм. Даргад мэдэгдье. Амьд юм биз дээ цаадах чинь? гэв.

	— Мэдэхгүй. Ээ дээ, нүд нь эргэлдээд л байна гэхэд нь

	— Ээ нөхөр минь, та чинь хэнбугай гэгч байна даа? хэмээн цагдаа шонгоос хүлээстэй хүнээс асуулаа.

	Бас л хариу алга.

	Даргад мэдэгдлээ. Дарга аюулаас хамгаалах газрын жижүүрт утасдаж,

	— Түүнийгээ сэргийлэхийн хэсэг дээр аваачаад байцаалтыг нь тогтоочих. Гэхдээ болгоомжтой байгаарай, тагнуул ч байж магадгүй шүү. Битгий л зугтаалгачхаарай! гэж даалгав.

	 

	Одоо дахиад англид болсон явдлыг авч үзье. Хоёр цагдаа шонд хүлээстэй хүнийг олмогцоо тайлжээ.

	— Таны нэрийг хэн гэдэг вэ? гэхэд нь,

	— Миний нэрийг Арнольд Мичинг? гэдэг гэж өчив. Цагдаа нар хүндэтгэн толгой бөхөлзөнө. Тэр хоёрын нэг нь,

	— Та нэрт барималчин Арнольд Мичинг үү? гэхэд,

	— Тийм ээ би барималчин гэлээ.

	— Английн хааны академийн гишүүн Арнольд Мичинг үү? гэсэнд

	— Тийм ээ, би академийн гишүүн гээд

	— Хүн гуай сэргийлэхийн хэсэг дээр очих уу? Үгүй бол машинаар гэртээ хүргүүлнэ үү? гэхэд нь

	— Би сэргийлэхийн хэсэг дээр очно гэв.

	Английн сонинд бичсэнээр нэрт барималчин английн академийн гишүүн Арнольд Мичинг сэргийлэх дээр ийнхүү хүргэгдсэн ажгуу.

	 

	Одоо Туркт болсон явдалд шилжье!

	Шонд хүлээстэй хүнийг тайлж:

	— Сэргийлэхийн хэсэг дээр оч гэлээ.

	Тэр хүн цагдаа манаач хоёрыг дагалдуулан түрүүлээд явлаа.

	— Чиний нэр хэн бэ? гэж дарга асуув. 

	Манайд академи байхгүй болохоор академийн гишүүн гэх юм юу байх билээ. Учир иймд энэ хүнийг манай орны ямар нэгэн нэрт барималчин Хади, Зюхю Мюридоглу, Хюсейн Нусрет Суман, Кузгун буюу Хикмет царын нэгийг гэж бодъё.

	— Нэрийг чинь чамаас асууж байна шүү дээ гэхэд нь

	— Намайг Хикмет гэдэг гээд

	— Та ямар ажилтай вэ? гэсэнд

	— Би барималчин гэв.

	— Юу гэнэ ээ? гэхэд нь

	— Барималчин гэв.

	— Чи юу хийж байгаа нь тэр вэ? гэсэнд,

	— Би хүний дүрс барьсан юм гэв. 

	Тэгэхэд дарга ихэд гайхаж,

	— Юу барьсан гэнэ ээ? гэсэнд

	— Хүн, адгуус... Яах болж байна! гэв.

	 

	Та нар жаахан ядрав уу? За дахиад Англид шилжье. Учир нь англид болсон явдал үнэн хэрэг бөгөөд Стамбулийнхыг би зохиосон юм шүү.

	— Та суу л даа, таныг хэн хүлэв ээ? Дээрэмчид хүлсэн үү? гэхэд нь

	— Үгүй гээд

	— Таны өштөн хүлээ юү? гэсэнд

	— Үгүй намайг эхнэр минь хүлсэн юм гэв.

	— Яагаад тэр билээ? Мичинг хатагтай тэр үү? гэсэнд

	— Тийм! Тэр хатагтай! гээд

	— Ийм хүндтэй хүнийг үү? Сонин юм аа! гэхэд нь,

	— Үүнд гайхах юм огт алга аа, эрхэм дарга аа. Яагаад гэвэл би өөрийгөө шонд хүлэхийг эхнэрээсээ гуйсан юм! гэв гэнэ. Дарга улам гайханхан

	— Гэвч... Яагаад тэр билээ. Арнольд Мичинг гуай?! гэжээ.

	 

	За одоо английн барималчны хариуг хүлээлгүй Стамбулийн явдалдаа эргэж оръё. Дарга барималчин Хикмедээс

	— Хэн таныг шонд хүлээ вэ? Дээрэмчид хүлсэн үү? гэж асуухад нь

	— Үгүй гээд

	— Таны өштөн хүлээ юү? гэсэнд

	— Над өштөн хүн байхгүй гэв.

	— Тэгвэл хэн хүлсэн байдаг билээ бидэнд хэлээдэх гэхэд нь

	— Миний эхнэр хүлсэн юм гэсэнд

	— Ээ муу золиг чамайг! Ийм адын эм хорвоо дээр бас байдаг аа! Таны эхнэр ямар нэг эрэгтэй хүнтэй элбэж хүлээ биз дээ! гэж даргатан унтууцав. Тэгэхэд нь

	— Үгүй, ганцаараа гэсэнд

	— Эмэгтэй хүн ганцаараа эрэгтэй хүнийг хүлж чадна гэж үү дээ гэж эргэлзлээ.

	— Би хашхирч чарлаагүй, эсэргүүцээгүй гэхэд нь

	— Чи ёстой л хөгийн эр юм даа гэв.

	— Би өөрийгөө шонд хүлэхийг эхнэрээс гуйсан юм гэтэл цагдаагийн дарга, цагдаа нар тачигнатал инээлдэв. Дараачийн өдрийн сонин дээр цагдаагийн газрын дараах мэдээг уншиж болох байлаа:

	 

	«ХЭРЦГИЙ ЭМЭГТЭЙ»

	 

	Өчигдөр манай хотод ер бишийн явдал боллоо. Үүрийн харанхуйгаар хэрцгий догшин эхнэр нь нөхрийгөө чийдэнгийн шонгоос хүлжээ.

	Болсон явдлын тухай гурав дугаар нүүр дээр тодорхой бий. Өгүүллийн дээр нөхрөө барьж хүлсэн, хүний үнэргүй тэр авгайн зураг ба одоо болоход хохирч хөөрхий болсон нөхрийн нь зургийг тавив.

	 

	гэжээ.

	 

	 

	За английнхаа байдалд эргэж оръё! Юу гээд бид зогслоо доо? Өө тийм английн дарга уран барималчнаас яагаад өөрийгөө шонгоос барьж хүлэхийг эхнэрээсээ гуйсан юм бэ? гэж асуухад Арнольд Мичинг яг л ингэж хариу өчсөн нь:

	«Дарга аа, би урлагийн хүн тэгээд миний нүдний өмнө юмыг харсаар байтал муухай болгож гуйвуулахыг тэсэж чаддаггүй юм. Ялангуяа ийм явдал үзэмжгүй юм манай хотод байх нь даанч харамсалтай. Зурагчны хувьд миний үүрэг бол манай хүмүүс гоё сайхан будаг шунх, дүрс хэлбэр зохицсон юм харж байхын нь тулд үйлчлэх ёстой. Гэтэл Стокон-Трент хотын захиргаа чийдэнгийн шон зэрэг зүйлийг ямар ч үзэмжгүй муухай хийхийг шаарддаг байна. Саяхан авч хаясан хуучин шонгууд хотын байдалд тохирч байв. Одоогийн байгаа баримлууд байшингийн барилгад ч, хөшөө дурсгалд ч, зам гудамд ч эс тохирч байна. Би энэ тухай сонин сэтгүүлд бичиж тайлбарласан боловч хотын захиргаа огт ойшоосонгүй. Энэ муухай юмс манай хүмүүст аягүй хачин зүйл юм аа. Тэгээд энэ ямар ч сонирхолгүй урлагийн эсрэг эсэргүүцэл болгож би өөрийгөө шинэ шонд баглахыг эхнэрээсээ гуйсан юм» гэлээ.

	 

	Одоо Стамбулийн байдлыг авч үзье.

	— Лав таны тархи мэдрэл чинь муу байх аа? Тэгээгүй бол хүн өөрийгөө чийдэнгийн шонгоос барьж хүлэхийг яалаа гэж гуйх вэ дээ? Чи солиотой юм уу? гэж даргыг уран барималчаас асуухад нь,

	— Би солиороогүй гээд

	— Хэрэв солиороогүй юм бол яах гэж өөрийгөө хүлэхийг эхнэрээсээ гуйсан юм бэ гэхэд нь

	— Хэрэв зөвшөөрвөл би ярья л даа гэв.

	— Тэг л дээ ярь гэхэд нь

	— Энэ Стамбул хот таны дуулгаварт зарцад бага биш зовлонг учруулсан юм гэсэнд

	— Ээ тэнгэр бурхан минь! Цөмөөрөө л Стамбул тийш зүтгэдэг юм. Харин чи тэгэхэд... гэснээ хэрэв чамд Стамбул хот таалагдахгүй байвал эндээс тонил! Чамд ямар гай учруулаа вэ? гэж дарга уурсав.

	— Барилгын хэлбэр! Тэнцүүргүй байна. Есөн давхар байшингийн дэргэд ямар нэг муу пин аятай юм байх юм. Бас тэгээд өнгө нь хэчнээн аягүй муухай гэж санана. Гудамж нь нарийн бачуу, явган зам нь ч өөдгүй гэж барималчныг өгүүлэхэд,

	— Хүүш, хүүш! Чамд эгээ бурхан ямар хамаатай юм бэ? Чи ямар хотын захиргааны дарга юм уу? гэж дарга аашлав.

	— Хүн гуай, би үүнийг чинь харахаас л нүд хорсох юм. Гуа сайхны сэтгэлгээ эдгээр бүхнийг эсэргүүцээд байх юм гэхэд нь,

	— За тийм байж, тодорхой байна. Чамайг шонд хүлсэн нь ч багаджээ. Сюлюман гуай үүнийг эмнэлгийн магадалгаа гаргуулахаар хий судлын эмнэлэг тийш явуулах бичиг бичээдэх гэв.

	 

	Одоо бид дахиад англид очъё. Английн академийн гишүүн нэрт уран барималчин Арнольд Мичингийн эсэргүүцлийг олон түмний анхаарлыг татсан шударга зүйл гэж үзжээ. Хуучин шонгуудыг дахин хуучин байранд нь зоосон гэдэг.

	Гэтэл манайд яаж вэ гэвэл?

	Ийм юм огт алга аа. Уран барималчид гай зовлон амссангүй, өөрийгөө шонд хүлэхийг ч гуйсангүй.

	Тэгвэл байцаалгахаар дуудуулсан уран барималчин маань юу болж таараа вэ? гэвэл энэ тухай сонины дараах жижигхэн мэдээнээс бид мэдэж болно.

	 

	«СОЛИОРСОН ЭР БАРИЛАА»

	 

	Хотын эмх замбараагүй болсонд нүд минь хорсов гэж баталдаг нэг хүн үүрийн харанхуйгаар өөрийгөө чийдэнгийн шонгоос хүлэхийг эхнэрээсээ гуйжээ. Уул этгээдийг цагдаа баривчилж эмнэлгийн магадалгаа гаргуулахаар явууллаа. Уул хүн эрүүл бус учир солиотыг хий судлын эмнэлэгт хэвтүүлэв» 

	 

	гэжээ.

	Хүн хэрхэн галзуурсан нь

	Энэ чинь хаанахын юм бэ

	Төрөлх нутаг минь дэвжин дээшилтүгэй 

	Уйлахгүй байх бэрх ээ!

	«Заан» хэмээх хочтой Хамдийг хэрхэн баривчилсан нь

	Цагаан толгойн эхний үсэг

	Нэг бүдрэхээрээ долоо бүдэрдэг

	"Гайхамшигт" толь

	Ес суртахууны хичээл дээр

	Та хэчнээн л юм хэрэгтэй гэж үзэж байна

	Чийдэнгийн шонд хүлээстэй хүн

	Шивэгчин авах гэсэн нь

	Зааварлагч ирэх гэнэ

	Үгээгүй хоосон мандтугай!

	Сүрьеэгээр өвчлөх хэрэгтэй болсон нь

	Цөмөөрөө л бүтээн босгогчид

	Шерменди хэзээ төрөө вэ?

	Хүүхдийг битгий уйлуул

	Энэ над падгүй

	Шинэ тогоо тавихад болсон цайллага дээр

	Хэрвээ ялаа байхгүй сэн бол

	Нарийхан бөгөөд сайхан

	Одоогийн хүүхдүүд ийм л болж

	Бичгийн хэв

	Битгий донгос

	Улаан лоольтой хөөцөлдсөн нь 

	Дэлхий дээр хамгийн тарган хаан бясаа хоёр 

	Талбайн цаг

	Техн. ред. Г. Долгоржав

	* * *

	 

	Хэвлэлтэд 1962 оны 9-р сарын 29-ний өдөр.

	Хэв. хуудас. 6 

	Хэв. нэгж хуудас 9,84.

	Хэвлэсэн тоо 8000. 

	Цаасны хэмжээ 84х108 1/32. 

	Б— 10320. 

	Зах. №56

	 

	* * *

	 

	Сүхбаатарын нэрэмжит Хэвлэлийн Комбинат.

